
«Euskararen erabilpena arauzkotzeko legea»ren 
hamargarren urteurrenaz baliatuz, azken urtee-
tako hizkuntz politikaren propaganda sumatzen 
da bazterretan. Marko juridikoa eta horren ba-
rruan egiten den politika gauza ezberdinak dira, 
ordea. Ez dugu ukatuto marko horren barruan 
sorturiko zenbait erakunde publikoren lana; 
baina ezin ahaztu horren argitan nabarmendu-
riko kontradikzio politiko larriak ere. 

Gizarteko harremanak eratzeko egiten den le-
geak makalena babestea izan beharko luke abia-
buru, eta denentzako aukera berdinak segurta-
tzea helburu. Espainiako Konstituzioak ezarri-
tako hizkuntz diskriminazioan oinarritutako 
legea izateaz gain —horrexegatik?—, ez dago 
esaterik, ironiaz eta zinismoz ez baldin bada, 
hamar urte igaro ondoren euskaldunon hizkuntz 

eskubideak praktikan babestua daudenik; gu-
txiago, euskaldunok euskaraz bizitzeko. erdal-
dunek erdaraz bizitzeko dituzten aukera ber-
dinak ditugunik. 

Zorionez, lege hau baino askozaz lehenago-
koak dira euskararen aldeko herritarren mungi-
mendu eta ahalegina; hamar urteotan eutsi egin 
diote erakunde sozialek, ekimen berriekin. 
marko legalaren barruan edo albotik; batzuen 
kontra. 

Erakunde publikoen eta herritarren arteko 
harreman demokratikoa eta lankidetza eratzea 
da orain guztiz garrantzizkoa, euskararen be-
rreskurapen osorako herritar guztien konfiantza 
suspertzeko, kemena bideratzeko eta ekintza 
bateratzeko, legeaz harantz begiratuz. 


